
Concilia Galliae 511-695 - Concilium Turonense a. 567
Ecclesiasticae disciplinae debet esse suffragium congregatio sacerdotum nec aliud suae sollicitudinis tam peculiare conscribere, quam id, quod a fundamentum religionis pro culmine per dominum recognouerit, operari non cesset, ut, cum pastoralis cautela propagatur in ouilis custodia, paucorum ueneranda decreta sint salutis publica documenta. 

 

Et quoniam, quod omitti non decet, oportit implere, praesertim cum ad salutem animarum intellectualium, de quibus deum cura est, in cuius traditione ad pontifices lex manauit, forma processit: necesse est uigilantissime prouidere repulso torpore, ut, quidquid ab antiquis patribus statutum de tramite canonico quarundam personarum temeritate cernitur imminutum, reuocandum in statum pristinum possint admissa corregi et non admittenda damnari.

 

Magna est enim in ipsa seueritate pietas, per quam tollitur peccandi facultas; nam ubi insana libertas generat uulnera, sacerdotalis districtio dat medillam.

 

Quapropter christo auspice in toronica ciuitate consilio concordante iuxta coniuentiam gloriosissimi domni chariberthi regis adnuentis coadunati pro pace et instructione ecclesiae opportunum credidimus subter annexa decreta conficere et subscriptionibus propriis roborare, ut retundantur noxia, propagentur optata, ne taciturnitate silencii uiciosorum criminum nutriri uideretur licentia, non abscidi, et, quae opportuna erant pro qualiter temporis adici, non paterentur neglegi, sed procurarentur impleri.

 

Placuit itaque sancto concilio interposita uirtute domni martini in sancta basilica conscribi, ut bis ad synodum annis singulis metropolis et comprouinciales sui in loco, quo deliberatio metropolis elegerit, deo propiciante conueniant aut, si necessitas sicut actenus ineuitabilis preperit, uel semel in anno sine cuiuslibet excusatione personae, id est regiae uel priuatae, sine cuiuscumque utilitatis obstaculo praeter infirmitates certissimae labore praeuentum, nullius occasione uelaminis, habeat unusquisque concursum; sed, sicut dictum est, neque impedimentum ordinationes regiae neque sub occasione utilitatis aut causae propriae debeat a concilio separari, apostolo praedicante: quis nos separauit a caritate christi?

 

tribulatio an angustia an persecutio an famis an nuditas an periculum an gladius?

 

et reliqua.

 

Non debet spiritali opere etiam regalis preferre praeceptio, cum primum in ecclesia sit mandatum: diliges dominum deum tuum ex toto corde tuo et ex tota anima tua et ex tota uirtute tua.

 

Vnde non debet praecepto domini persona cuiuslibet hominis anteponi neque debet terrenae conditionis actio uel persona terrere, quos christus spe crucis armauit.

 

Si quis episcoporum, ut superius dictum est, ad sinodum uenire distulerit, usque ad maiorem sinodum a fratribus et conprouintialibus maneat excommunis nec eum ex alia prouincia ullus episcoporum interea communicare praesumat.

 

Ipse enim suae diuisionis praeparat instrumenta, qui cum suis fratribus in membris ecclesiae non concordat.

 

Item decernitur propter illud coeleste mandatum: pacem meam do uobis, ut pontificalis affectus inter consacerdotes inuiolabiliter conseruetur.

 

Verum si pro peccatis, ut assolet, ex causa liuor emerserit, ut pendente certamine sibi inuicem reconciliare non possint, electis ab utraque parte fratribus, id est presbyteris, praeponderante dulcidine litis iacula finiant et uota pacis adquirant.

 

Nam qua fronte fistucam de alterius oculo uelit eruere, qui in suo trabem non respicit imminentem?

 

aut quid in aliis arguit, a quo uitii fons inundat?

 

si quis autem ab utraque parte, ut dictum est, electis presbyteris, hoc est suis membris, atque mediantibus se fratri reconciliari neglexerit, cum ad synodum uenerit, non solum reatum coram coepiscopis se cognuscat incurrere, uerum etiam congruae poenitentiae intelligat uindictam subire.

 

Opportunum namque est illum animaduersione succumbere, qui intelligendo peccauit et, quod doceri debuit, in sese neglexerit.

 

Vt corpus domini in altari non imaginario ordine, sed sub crucis titulo componatur.

 

Vt laici secus altare, quo sancta misteria celebrantur, inter clericos tam ad uigiliis quam ad missas stare penitus non praesumant, sed pars illa, quae a cancellis uersus altare diuiditur, choris tantum psallentium pateat clericorum.

 

Ad orandum et communicandum laicis et foeminis, sicut mos est, pateant sancta sanctorum.

 

Vt unaquaeque ciuitas pauperes et egenos incolas alimentis congruentibus pascat secundum uires; ut tam uicani presbyteri quam ciues omnes suum pauperem pascant.

 

Quo fiet, ut ipsi pauperes per ciuitates alienas non uagentur.

 

Vt nullus clericorum uel laicorum praeter episcopum epistolia facere presumant.

 

Vt episcopus nec abbatem nec archipresbyterum sine omnium suorum cumpresbiterorum et abbatum concilio de loco suo praesumat eiecere neque per premium alium ordinare nisi facto concilio tam abbatum quam presbyterorum suorum.

 

Quem culpa aut negligentia eicit, cum omnium presbiterorum suorum concilio refutetur.

 

Quicumque episcopus illum, quem alter episcopus excommunicatum habet, postquam fuerit de ipsius excommunicatione commonitus, communicare praesumpserit, usque ad synodum excommunis habeatur.

 

Adicimus etiam, ne quis brittanum aut romanum in armorico sine metropolis aut comprouincialium uoluntate uel literis episcopum ordinare praesumat.

 

Quod si quis contraire temptauerit, sententiam in anterioribus canonibus prolatam obseruet et a nostra caritate usque ad maiorem synodum se cognoscat esse remotum, quia merito a caritate nostra uel nostris ecclesiis segregantur, qui patrum statuta contemnunt.

 

De familiaritatibus mulierum licet crebrius sit in canonibus replicatum, adtamen necesse est, ut, si secta uirgulta, quae mala pollulauerant, rursus fidei falce succidantur et iam radicitus eruantur.

 

Nullus deinceps clericorum pro occasione necessitatis faciende vestes aut causa ordinandae domus extraneam mulierum in domum suam habere praesumat.

Et cum iubeamur uictum aut uestitum artificiolo quaerere et manibus propriis laborare, quid opus est in domum serpentem includere pro ueste, quae multeformis uestem non propterea deponit, ut nudetur, sed ut se gratiorem, dum renouatur, ostendat?

 

nullus ergo clericorum, non episcopus, non presbiter, non diaconus, non subdiaconus, quasi sanctimonialem aut uiduam uel ancillam propriam pro conseruatione rerum in domum suam stabilire praesumat, quae et ipsa extranea est, dum non est mater aut soror aut filia, quae etiam pronior propinquauit ad culpam, dum dinoscitur subiecta dominatu.

 

Si quis episcoporum aut presbiterorum seu diaconorum aut subdiaconorum de hac re statuta patrum uel nostra temerare praesumpserit, excommunicetur.

 

Si quis episcoporum ad distringendum eos, qui in hac facilitate perdurant, neglegens apparuerit, sicut in ipsa sancta basilica est publice recitatum ex consensu commune atque omnis populi, sententiam precessorum canonum se incurrere omnino cognoscat, sic tamen, ut tam metropolis suis cumprouincialibus, quam cumprouinciales metropoli suo, si resistere aut contemnere episcopum clerici sui praesumpserint, dent omnino solatium.

 

Et quia dixit sancta scriptura: frater fratrem adiuuans exaltabitur, quicumque pro causa dei fratri suo solatium commonitus dare distulerit, usque ad synodum remoueatur.

 

Nam si episcopus se contemni sentiens fratres suos in solatio suo non commonuerit, ipse sciat, qualiter reddat domino rationem.

 

Episcopus coniugem ut sororem habeat et ita conuersatione sancta gubernet domum omnem tam ecclesiasticam quam propriam, ut nulla de eo suspitio quaqua ratione consurgat.

 

Et licet deo propitio clericorum suorum testimonio castus uiuat, quia cum illo tam in cella quam, ubicumque fuerit, sui habitant eum que prosecuntur et presbiteri et diaconi uel deinceps clericorum turba iuniorum deo adiutore conuersantur: sic tamen propter zelotem deum nostrum tam longe absint mansionis propinquitate diuisi, ut nec hi, qui ad spem recuperandam clericorum seruitute nutriuntur, famularum propinqua contagione polluantur.

 

Episcopum episcopiam non habentem nulla sequatur turba mulierum; uidelicet saluatur uir per mulierem fidelem, sicut et mulier per uirum fidelem, ut apostolus ait.

 

Nam ubi talis custodia necessaria non est, quid necesse est, ut miseria prosequatur, unde fama consurgat?

 

habeant ministri ecclesiae, utique clerici, qui episcopum seruiunt et eum custodire debent, licentiam extraneas mulieres de frequentia quohabitationis eiecere.

 

Et ne occasio famam laceret honestatis, quia aliqui laici, dum diuersa perpetrant adulteria, hoc, quod de se sciunt, in aliis suspicantur, sicut ait senica: pessimum in eum uitium esse, qui in id, quod insanit, ceteros putat furere, ut et ipsis putantibus aut certe estimantibus locus amputetur, nullus sacerdotum ac monachorum colligere alium in lecto suo praesumat nec liceat monachis cellas habere communis, ubi aut bini maneant aut peculiarea reponi possint, sed scola laborem communi construatur, ubi omnes iaceant aut abbate aut praeposito imminentem, ut, dum duo uel tres uicissim et legunt et excubant, alii consolentur, ut non solum sit custodia corporum, sed et surgat pro lectione assidua profectus animarum.

 

Si qui in monasterio conuersi sunt aut conuerti uoluerint, nullatenus exinde habeant licentiam euagandi nec, quod absit, ullus eorum coniugem ducere aut extranearum mulierum familiaritatem habere.

 

Nam sicut supra dictum est, si uxorem duxerit, excommunicetur et de uxoris male societatis consortio etiam iudicis auxilio separetur.

 

Quod si iudex ad hoc solatium dare noluerit, excommunicetur.

 

Qui infelix monachus tale coniunctione fedatus si per cuiuscumque patrocinium se conatus fuerit defensare, et his, qui in hac pertinacitate perdurat, et ille, qui eum exceperit ad defensandum, ab ecclesia segregentur, donec reuertatur ad septa monasterii et indictam ab abbate, quamdiu ei praeceptum fuerit, agat penitentiam; et post satisfactionem reuertatur ad gratiam.

 

Vt mulier intra septa monasterii nullatenus introire permittatur.

 

Si abba in hac parte aut praepositus neglegens apparuerit, qui eam uiderit et non statim reiecerit, excommunicetur.

 

De ieiuniis uero antiqua a monachis instituta conseruentur, ut de pascha usque quinquagessima excepto rogationes omne die fratribus prandium praeparetur; post quinquagessima tota ebdomada ex asse ieiunent.

 

Postea usque kalendas agusti ter septimana ieiunent: secunda, quarta et sexta die excepto his, qui aliqua infirmitate constricti sunt.

 

augusto, quia cotidie missae sanctorum sunt, prandium habeant; Septembro toto et octobro et nouembro, sicut prius dictum est, ter in septimana, de decembre usque natale domini omni die ieiunent.

 

Et quia inter natale domini et epyfania omni die festiuitates sunt, idem que prandebunt excepto triduum illud, quod ad calcandam gentilium consuetudinem patris nostri statuerunt, priuatas in kalendis ianuarii fieri letanias, ut in ecclesia psalletur et ora octaua in ipsis kalendis circumcissionis missa deo propitio celebretur; post epyfania uero usque quadragensima ter in septimana ieiunent.

 

Idem que pro reuerentia domni martini uel cultu ac uirtute id statuimus obseruandum, ut tam in ipsa basilica sancta quam in ecclesiabus nostris iste psallendi ordo seruetur: ut in diebus aestiuis ad matutina sex antephane binis psalmis explicentur; toto augusto manicationes fiant, quia festiuitates sunt et missae; septembre septem antephane explicentur binis psalmis; octubre octo ternis psalmis; nouembre nouem ternis psalmis; decembre decem ternis psalmis; ianuario et febroario idem que usque pascha; sed, ut possibilitas habet, qui facit amplius pro se et qui minus, ut potuerit.

 

Superest, ut uel duodecim psalmi expediantur ad matutina, quia patrum statuta praeceperunt, ut ad sexta sex psalmi dicantur cum allelugis et ad duodecima duodecim idem que cum allelugis, quod etiam angelo ostendente dedicerunt.

 

Si ad duodecima duodecim, cur ad matutina non idem que uel duodecim explicentur?

 

quicumque minus quam duodecim psalmos ad matutina dixerit, ieiunet usque ad uesperum, panem cum aqua manducet; non illi sit altera in illa die ulla refectio.

 

Et qui hoc facere contempserit, una ebdomada panem cum aqua manducet et ieiunet omni die usque ad uesperum.

 

Archipresbiteri uero uicani et diaconi et subdiaconi non quidem omnes, sed plures in hac suspicione tenentur a populo, quod cum coniugibus suis maneant.

 

Pro qua re hoc placuit obseruare, ut quocienscumque archepresbiter seu in uico manserit seu ad uillam suam ambulauerit, unus lectorum canonicorum suorum aut certe aliquis de numero clericorum cum illo ambulet et in cella, ubi ille iacet, lectum habeat pro testimonio.

 

Septem tamen inter subdiaconus et lectores uel laicus habeat concessus, qui uicissim septemanas suas cum illo facere omnino procurent; qui distulerit, fustigetur.

Et si in hoc presbiter neglegens inuentus fuerit, quod non hoc sic implere contendat, triginta diebus communione priuetur, donec poenitentiam agat et sic reuertatur ad gratiam.

 

Reliqui presbyteri et diaconi ac subdiaconi uicani hoc studeant, ut mancipiola sua ibi maneant, ubi uxoris suae; illi tamen segregatim solitarii in cella iaceant et orent et dormiant.

 

Nam qui uxores non habent, in parte de mancipiolis suis habeant cellulas segregatim, ubi et ipsi quidem orent segregati et dormiant.

 

Nam si inuentus fuerit presbiter cum sua presbiteria aut diaconus cum sua diaconissa aut subdiaconus cum sua subdiaconissa, annum integrum excommunis habeatur et depositus ab omni officio clericali inter laicos se obseruare cognoscat, eo tamen permisso, ut inter lectores in psallentium choro colligatur.

 

Illi uero archipresbyteri, qui tamen cautellam super iuniores suos habere noluerint et non eos habuerint studio distringendi, ab episcopo suo in ciuitate retrudantur in cella ibi que mense integro panem cum aqua manducent et poenitentiam agant pro sibi credito clero, quia nulli clericorum iuxta sententia canonum cum coniuge sua manere permittitur et quia haeresis nicolaitarum per nicolai facilitatem surrexit, uti legitur: ista haeresis presbiterorum a quodam presbitero primum surrexit, etiam quod nullus potuit aestimare, quod auderet ille, qui corpus domini consecrat, talia perpetrare, nisi tempore nouissimo pro peccatis nostris ista surrexerunt.

 

Si illi diaconi omnium sententia episcoporum damnati sunt et heretici reputati ac si tales diaconi illi subiacent maledictione, quos patrum statuta pro hac causa damnarunt, quid illi infelices presbyteri, qui tali sunt peccato subiecti, ut alios trahant in praeceps se cum, qui eos tali ordine uiuere cernunt, ut, qui deberent esse forma praecepti, ipsi inueniantur forma peccati.

 

Rectius est, ut capud morbidum, si curare non potest, amputetur, quam grex pro eodem infelicetur.

 

Tales ergo sacerdos et pastor non debet a populo uenerari sed rennui, qui non formam disciplinae sed uitii docet, dum se ipsum non corregit.

 

Et quia in sententiam papae innocenti ad victritium episcopum rotomagensem latam legitur scriptum de uirginibus, quae christo spiritaliter nupserunt et uelari a sacerdote meruerunt, si postea nupserint, quod uix etiam ad agendam poenitentiam mereantur accedere, quia sic dicit: si enim de hominibus haec ratio custoditur, ut, quaecumque uiuente uiro altero nupserit, habeatur adultera, quanto magis et illa damnanda est, quae se ante immortale sponso coniunxerat et postea ad humanas nuptias transmigrauit?

 

et adiecit: hae uero, quae necdum sacro uelamine tectae sunt, tamen in proposito uirginali semper manere simulauerant, licet uelatae non sint, si postea nupserint, his agenda aliquanto tempore poenitentia est, quia sponsio earum a deo tenebatur.

 

Nam si inter homines solet bonae fidei contractus nulla ratione dissolui, quantum magis ista pollicitatio, quam cum deo peregit, solui sine uindicta non debet.

 

Post haec de uiduabus adiunxit: si apostolus paulus, quae a proposito uiduitatis discesserunt, dixerat eas habere damnationem, ubi ait: quia primam fidem irritam fecerunt etc.. 

 

Quis sacerdotum contra decretalia, quae a sede apostolica processerunt, agere praesumat uel quis, quod peius est, contra sententiam, quam uas electionis paulus apostolus spiritu sancto ministrante promulgauit, aliud conscribere ulla ratione praesumat, cum dicat ipse per spiritu sancto: qui praedicauerit super id, quod praedicaui, anathema sit?

 

et quorum autorum ualere possit praedicatio, nisi quos sedis apostolica semper aut intromisit aut apogrifare non fecit?

 

et patres nostri hoc semper custodierunt, quod eorum praecepit auctoritas.

 

Nos ergo hoc sequentes, quod uel apostolus paulus uel papa innocentius statuit in canonibus nostri inserentes statuamus obseruandum: ita dumtaxat, ut nullus nec sacratam deo uirginem neque si in honore christi ueste mutauit, tam uiduam quam puellam, aut rapere aut competere aut sibi in coniugium sotiare praesumat, quia etiam lex romana constituit: quicumque sacratam deo uirginem uel uiduam fortasse rapuerit, si postea eis de iunctione conuenerit, capitis sententiam feriantur, item: si quis, non dicam rapere, sed adtemptare matrimonii iungendi causa sacratas uirgines uel uiduas ausus fuerit, capitis sententiam feriatur, cum etiam in chronicis habeatur de uirginibus gentilium tempore, quae se vestae sacrauerant, postmisso proposito et corrupta uirginali gratia legale sententia uiuas in terra fuisse defossas.

 

Si profana colentes tali sunt sententia condemnatae, quanto magis, quae in honore redemptoris sui se ueste mutauerint et perseuerare noluerint, utique grauem debent exspectare sententiam, sicut in arelatense synodo habetur insertum: de puellis, quae se uouerint deo et preclari decore nominis floruerint, si post uiginti quinque presertim annos etatis ad terrenas nuptias sponte transierint, id custodiendum esse decreuimus, ut cum his, quibus se alligauerint, communione priuentur, ita ut eis postulantibus poenitentia non negetur, cuius poenitentiae communio multo tempore differatur, cum etiam iam in antiquos meleuitanos canones fuerit statutum: item placuit, ut, quicumque episcoporum necessitate periclitantes pudicitiae uirginalis, cum petitur potens uel raptor aliquis formidatur uel si etiam aliquo mortis periculoso scrupulo compuncta fuerit, ne non uelata moriatur, ut exigentibus parentibus aut his, ad quorum curam pertinet, uelauerit uirginem seu uelauit intra uiginti quinque annos aetatis, non ei obsit concilium, quod de isto annorum numerum constitutum est.

 

Nos uero, quos lex perimi iubet, si cupiunt audire praeconem, uolumus, ut conuertantur et uiuant.

 

Nam tunc perimendi sunt oris gladio et a communione priuandi, si relicta sibi decreta seniorum obseruare noluerint et pastorem suum audire dispexerint et se separare noluerint.

 

Qui ergo in hac pertinatia perdurare uoluerint et plus in uolutabro malae conuersationis permanere, quam se de uetito coniungo separare, perenni excommunicatione damnentur.

 

Et quicumque episcoporum aut presbyterorum uel diaconorum aut subdiaconorum eis communicare praesumpserit, usque ad synodum ab omnibus episcopis excommunis habeatur.

 

Et excludatur excusationis adinuentio, quod modo aliquae dicere meditantur, quod propterea se ueste mutauerint, ne eas inferiores personae macularint, cum non solum domni gloriosae memoriae childebertus et chlotcharius reges constitutionem legum de hac re custodierint et seruauerint, quam nunc domnus charibertus rex successor eorum praecepto suo roborauit, ut nullus ullam nec puellam nec uiduam absque parentum uoluntatem trahere aut accipere praesumat.

 

Quaecumque enim timet uiolentiam et non uult habere maritum, refugiat ad ecclesiam, donec propinqui possint eam principis imperio aut sacerdotes uel ecclesiae beneficio liberare et defensare ac condigno sociare marito; nam quae se ueste mutauerit, absque dolo in eo proposito, quod disposuit, perseuerare procuret.

 

Illud uero, quod aliqui dicunt: vidua, quae benedicta non fuit, quare non debet maritum accipere?

 

sed omnes sciunt, quod numquam in canonicis libris legitur benedictio uidualis, quia solus propositus illi sufficere debet, sicut in epaunenses canones a papa auito uel omnibus episcopis conscriptum est: viduarum consegrationem.

 

Quas diaconas uocitant, ab omni religione nostra penitus abrogamus, et expressius decretum est in synodo arelatense: professas uiduas, si coniuentiam prestiterint, cum raptoribus esse damnandas.

 

In prophetis legitur, quia de alienigenis contra interdicta dei hebrei sortiti fuissent uxores, populum dei a gentibus superatum; post, predicante propheta quia dimisere uxores et filios et separauerunt se de inlicitis coniugiis, statim uictoria fuisse secuta.

 

Quicumque ergo de laicis ingenuus cum talibus excommunicatis participari praesumpserit, excommunem se esse cognuscat.

 

De incestis uero censuemus statuta canonum uetera non irrumpi; satis enim facimus, si in hac parte statuta prisca seruemus.

 

Sed propterea fuit iterare necessarium, quia dicunt plures, quasi quod precessorum neglegentiam sacerdotum illis non fuisset apertum; sed reuera mentiuntur, cum sciamus tales et tantos uiros nullatenus huic neglegentiae subiacuisse, sed hoc, quod scripturae sanctae testantur, assiduae praedicasse.

Propterea placuit etiam de uoluminibus librorum pauca perstringere et in canonibus inserere, ut scarpsa lectio de aliis libris in unum recitetur ad populum.

 

Sic enim dominus locutus est: custodite leges meas atque iudicia, quae faciens homo uiuit in eis.

 

Ego dominus.

 

Omnis homo ad proximam sanguinis sui non accedat, ut reuelet turpitudinem eius.

 

Ego dominus.

 

Turpitudinem patris tui et turpitudinem matris tuae non discoperies; mater tua est, non reuelabis turpitudinem eius.

 

Turpitudinem uxoris patris tui non discoperies; turpitudo enim patris tui est.

 

Turpitudinem sororis tuae ex patre siue ex matre, quae domi uel foris generata est, non reuelabis, quia turpitudo tua est.

 

Filii tui uel neptis ex filia non reuelabis, quia turpitudo tua est.

 

Turpitudinem filiae uxoris patris tui, quam peperit patri tuo, id est soror tua, non reuelabis.

 

Turpitudinem sororis patris tui non discoperies, quia caro sit patris tui.

 

Turpitudinem sororis matris tuae non reuelabis, eo quod sit caro matris tuae.

 

Turpitudinem patris tui non reuelabis nec accedis ad uxorem eius, que tibi affinitate coniungitur.

 

Turpitudinem nurus tuae non reuelabis, quia uxor filii tui est; non discoperies ignominiam eius.

 

Turpitudinem uxoris fratris non reuelabis, quia turpitudo fratris est.

 

Turpitudinem sororis tuae et filiae eius non reuelabis.

 

Filiam filiae eius et filiam filiae illius non sumes, ut reueles ignominiam eius, quia caro eius sunt et tales coitus incestus est.

 

Sororem uxoris tuae in pellecatum illius non accipies nec reuelabis turpitudinem eius.

 

Cum uxorem proximi tui non coibis nec seminis commixtione maculaueris.

 

Maledictus homo, qui facit sculptile et conflatile, abominationem domino, opus manuum artificum ponet que illud in abscondito, et respondebit omnis populus amen.

 

Maledictus, qui non honorat patrem suum et matrem, et dicit omnis populus amen.

 

Maledictus, qui transfert terminos proximi sui, et dicit omnis populus amen.

 

Maledictus, qui errare facit cecum in itinere, et dicit omnis populus amen.

 

Maledictus, qui peruertit iudicium aduene, pupille et uidue, et dicit omnis populus amen.

 

Maledictus, qui dormit cum uxori patris sui et reuelat operimentum lectuli eius, et dicit omnis populus amen.

 

Maledictus, qui dormit cum sorore sua, filia patris sui siue matris suae, et dicit omnis populus amen.

 

Maledictus, qui dormit cum socra sua, et dicit omnis populus amen.

 

Maledictus, qui clam percusserit proximum suum, et dicit omnis populus amen.

 

- Item que ait sacra sententia legum, que in hac explanatione omni homine, tam docto quam indocto, aperta est, ut quisque illi aut sororis aut fratris filiam aut certe gradu consubrinam aut certe fratres uxorem sceleratis sibi nuptiis iunxerit, huic poenae subiaceat, et de tali consortio separetur, et reliqua.

 

- Item alia: quaecumque mulier sororis suae maritum post illius mortem acceperit uel, si quis ex uiris mortua uxori sororem eius aliis nuptiis sibi coniunxerit, nouerit tali consortio se esse notabilem.

In synodo aurilianense, quam inuictissimus rex chlotueus fieri supplicauit, sic decretum est: ne superstes frater torum defuncti fratris ascendat; ne sibi quisque amisse uxoris sororem audeat sociare.

 

Quod si fecerit, ecclesiastica districtione feriantur.

 

In epaunenses canones a papa auito uel reliquis episcopis constitutum est: incestis coniunctionibus nihil prorsus ueniae reseruamus, nisi cum adulterium separatione sanauerint.

 

Incestus uero nec ullo coniugii nomine praeuelandos praeter illos, quos dinumerare funestum est, hos esse censuimus: ut, si quis relictam fratris, quae paene prius soror extiterat, carnali coniunctione uiolauerit; si quis frater germanam uxoris suae acceperit; si quis nouercam duxerit; si quis consubrine subrine que se societ, ab ecclesia segregetur; et sicut a presente tempore prohibemus, ita ea, que sunt anterius instituta, non soluimus: ne quis relictae auunculi misceatur aut patrui aut priuignae concubitu polluatur.

 

Sane quibus coniunctio illicita interdicitur, habebunt ineundi meliores coniugii facultatem.

 

- In canones aruenus a beatissimis patribus sic habetur insertum: si quis relictam fratres, sororem uxores, priuignam, consubrinam subrinam ue, relictam idem patrui atque auunculi carnalis contagii crediderit consortio uiolandam et sacrelege auctoritatem diuinae legis ac iura nature perruperit et, cui caritatis ac affectus solatio exhibere debuerat, pudicitiae expugnator uim inferre temptauerit, apostolicae constitutionis sententia feriatur et, quamdiu in tanto uersatur scelere, a christiano coetu atque conuiuio uel ecclesie matris communione priuabitur.

 

- Nos hoc, quod patres nostri statuerunt, in omnibus roboramus, quia praecepto domini apostolo praedicante docemur, ut a nobis filii nostri seueritate potius corrigantur, quam ignaua tepiditate ad perpetranda grauiora laxentur, ut ait: quid uultis?

 

in uirga ueniam ad uos, an in caritate et spiritu mansuetudinis?

 

omnino auditur inter uos fornicatio, et talis fornicatio, quales nec inter gentes, ita ut uxorem patris sui aliquis habeat.

 

Et uos inflati estis et non magis luctum habuistis, ut tollatur de medio uestrum, qui hoc opus fecit.

 

Ego quidem absens corpore, praesens autem spiritu iam iudicaui ut presens eum, qui sic operatus est, in nomine domini nostri iesu christi congregatis uobis et meo spiritu cum uirtute domini nostri iesu christi eum, qui talis est, tradere satane in interitu carnis, ut spiritus saluus sit in die domini nostri iesu christi.

 

Ergo quia dixit apostolus: imitatores mei estote, sicut et ego christi, non nos presumptiosos exestimet homo, si sequentes apostolum quemquam ab ecclesia segregamus, donec reminiscatur et reuertatur ad uitam, quam per dominum nostrum iesum christum et baptismum meruit habere perpetuam, ne non peccato faciente nec diabulo persuadente perdat et baptismi gratiam et uitam aeternam.

 

Enimuero quoniam cognouimus nonnullus inueniri sequipedas erroris antiqui, qui kalendas ianuarii colunt, cum ianus homo gentilis fuerit, rex quidem, sed esse deus non potuit: quisquis ergo unum deum patrem regnantem cum filio et spiritu sancto credit, non potest integer christianus dici, qui super hoc aliqua de gentilitate custodit.

 

Sunt etiam qui in festiuitate cathedrae domni petri intrita mortuis offerunt et post missas redeuntes ad domus proprias ad gentilium reuertuntur errores et post corpus domini sacratas daemoni escas accipiunt.

 

Contestamur illam sollicitudinem tam pastores quam presbiteros gerere, ut, quoscumque in hac fatuitate persistere uiderint uel ad nescio quas petras aut arbores aut ad fontes, designata loca gentilium, perpetrare, quae ad ecclesiae rationem non pertinent, eos ab ecclesia sancta auctoritate reppellant nec participare sancto altario permittant, qui gentilium obseruationes custodiunt.

 

Quid enim daemonibus cum christo commune, cum magis sumenda iudicium delicta uideantur addere, non purgare.

 

Et licet libros ambrosianos habeamus in canone, tamen quoniam reliquorum sunt aliqui, qui digni sunt forma cantare, uolumus libenter amplectare praeterea, quorum auctorum nomina fuerint in limine prenotata; quoniam, quae fide constiterint, dicendi ratione non obstant.

 

Illud quoque, quamquam priorum canonum sit auctoritate prefixum, quod, dum inter se saeuiunt domni nostri ac malorum hominum stimulo concitantur et alter alterius res rapida cupiditate peruadit, non ista caduca actionem, qua inter sese agunt, ecclesiastica rura contingere aut contaminare praesumant, inuiolabiliter obseruandum censemus: ut, quicumque tam ecclesiae quam episcopi res proprias, quae et ipse ecclesie esse noscuntur, quas pontifex actoribus ecclesiae dinoscitur assignasse, uel abbatum aut monasteriorum siue presbyterorum quaqua temeritatem peruadere, competere uel confiscare praesumpserit, tunc, reseruato correctionis hoc loco adhuc, presbitero eiusdem ecclesiae, cuius interest, persuasorem conuenit admonere et, si restitutionem distulerit, adhuc quasi filios ab omnibus fratribus ad reddendum missis epistulis compellatur.

 

Qui si pertinaciter in peruasione persteterit et se tollere post tertiam communicionem de reicola aut ecclesiae aut propria noluerit, conueniant omnis omnino una coniuentia simul cum nostris abbatibus ac presbyteris uel clero, qui stipendiis ex ipso alimento pascuntur, et, quia arma nobis non sunt altera, auxiliante christo circumsepto clericali choro necaturi pauperum, qui res peruadit ecclesiae, psalmos cviii dicatur, ut ueniat super eum illa maledictio, quae super iudam uenit, qui, dum loculos faceret, subtrahebat pauperum alimenta; ut non solum excommunis, sed etiam anathema moriatur et coelesti gladio feriatur, qui in dispectu dei et ecclesiae et pontificum in hac peruersionem praesumit assurgere.

 

Illud etiam annecti placuit, ut, qui de fratribus ad dandum solatium uenire pro certa infirmitatis necessitate non potuerit, abbates et presbyteros in uice sua transmittat.

 

Qui si preter certam infirmitatis excusationem commonitus aut uenire aut transmittere noluerit, remotum se a fratrum caritate esse cognuscat.

 

Nam, quod quidem non credimus, si quis contra decreta nostra tali temeratori communicare praesumpserit, in se causam excommunicationis transformet et cum eodem se a caritate omnium sacerdotum cognoscat esse remotum.

 

Placet itaque ac omnibus nobis conuenit obseruare, ut, quia nonnulli memores sui per quaslibet scripturas pro captu animi de facultatibus suis ecclesiis quid contulisse probantur, quod a diuersis deum minus timentibus eatenus mortifera calliditate tenetur, ut aliorum oblatio illis perteneat ad ruinam nec intueri corde possint diem iudicii, dum nimiae cupiditatis delectantur ardore: quicumque ergo immemor interitus sui res ecclesiis, ut supra diximus, delegatas iniuste possedens praesumpserit retinere et ueritate comperta res dei seruis suis dissimulauerit reformare, ab omnibus ecclesiis segregatus a sancta communione habeatur extraneus nec alium mereatur habere remedium, nisi cum culpam propriam rerum emendatione purgauerit.

 

Indigne enim ad altare domini properare permittitur, qui res ecclesiasticas et audet rapere et iniuste possedere iniqua defensione perdurat; necatores enim pauperum iudicandi sunt, qui eorum taliter alimenta subtraxerint.

 

Sacerdotalis tamen debet esse prouisio, ut uindictam admonitio manifesta praecedat, ut res usurpatas iniuste quis tulerit adhibeta aequitate restituat.

 

Quod si neglexerit et necessitas compulerit, postea praedonem sacerdotalis districtio maturata percellat.

 

Neque quisquam per interregna res dei defensare nitatur, quia dei potentiam cunctorum regnorum terminos singulare dominatione concludet.

 

Vt iudices aut potentes, qui pauperes oppremunt, si commoniti a pontifice suo se non emendauerint, excommunicentur.

 

Nullus episcoporum de ordinationibus clericorum praemia praesumat exigere, quia non solum sacrilegum, sed hereticum est.

 

Sicut in dogmatibus ecclesiasticis habetur insertum, non ordinandum clericum, qui per ambitionem ad imaginem simonis magi pecuniam offert sacerdoti.

Et quia dixit: gratis accepistis, gratis date.

 

Cum talis sit, qui gratiam dei a sacerdote estimat pretio comparari, quales illi, qui uendit.

 

Vterque usque ad sinodum ab ecclesia segregetur; cauta enim est in salute prouisio ad effugienda culpa delicti aditum delinquendi repelli.

 

Notaui sub die xv kalendas decembris, anno vi regni domini nostri chariberthi gloriosissimi regis.

 

Pretextatus acsi peccator in christi nomine episcopus ecclesiae rotomagensis hunc consensum nostrum secundum patrum consensi statuta, relegi et subscripsi sub die xv kalendas decembris, toronus.

 

Germanus peccator consensi et subscripsi.

 

Felix peccator consensi et subscripsi.

 

Chaletricus peccator consensi et subscripsi.

 

Domitianus peccator consensi et subscripsi.

 

Victurius peccator consensi et subscripsi.

 

Domnulus peccator consensi et subscripsi.

 

Leudobaudis peccator subscripsi.

 

Exemplar aepistulae.

 

Dominae beatissimae et in christo aecclesiae filiae radegunde eofronius, praetextatus, germanus, felix, domitianus, victurius et domnolus episcopi.

 

Sollicita sunt iugiter circa genus humanum inmensae diuinitatis prouisura remedia nec ab assiduetate beneficiorum suorum quocumque loco uel tempore uidentur aliquando seiuncta, cum pius rerum arbiter tales in hereditate culturae aecclesiasticae personas ubique dissiminat, quibus agrum eius intenta operatione fidei rastro colentibus, ad filicem centini numeri reditum diuina temperiae christi seges ualeat peruenire.

 

Tantum igitur benignitatis eius se passim dispensatio profutura diffundit, ut illum nusquam denegit, quod prodesse multis agnuscit; quarum personarum exemplo sanctissimo, cum iudicaturus aduenerit, habeat in plurimis quod coronet.

 

Itaque cum ipso catholicae relegionis exortu coepissent gallicanis in finibus uenerandae fidei primordia respirare, et adhuc ad paucorum notitiam tunc ineffabilia peruenissent trinitatis dominicae sacramenta; ne quid hic minus adquirere, quam in urbis circuli, praedicantibus apostolis, obtinere, beatum martinum peregrina de stirpe ad inluminationem patriae dignatus est dirigere, misericordiam consulente.

 

Qui licet apostolorum tempore non fuerit, tamen apostolicam gratiam non effugit; nam quod defuit ordine suppletum est in mercede, quoniam sequens gradus illi nihil subtrahit, qui meritis antecellit huius quoque, reuerentissima filia, in uobis congratulamur reddiuiua surgere supernae dilectionis exempla propiciatione diuina; nam, declinante tempore saeculi uetustate, uestri sensus certamine fides reuirescit in flore; et quod ueterno tepuerat algore senectae, tandem feruentis animi rursus incalescat ardore.

 

Sed cum paene eadem ueneritis ex parte, qua beatum martinum huc didicimus accessisse, non est mirum, si illum imitare uidearis in opere, quem tibi ducem credimus iteneris extetisse; ut cuius es secuta uestigia, felici uoto conpleas et exempla, et beatissimum uirum in tanto tibi facias esse socium, in quantum partem refugis habere de mundo.

 

Cuius opiniones radio praemicante, ita reddis audientium pectora caelesti fulgore suffusa, ut passim prouocati puellarum animi, diuini ignis scentella succensi, raptim festinent auide in caritate christi fonte uestri pectoris inrigari, et relictis parentibus, te sibi magis elegant, quam matrem facit gratia, non natura.

 

Igitur huius studii uota uidentes, gratias clementiae supernae referemus, qui uoluntates hominum suae facit uoluntati conecti, quoniam confidimus, quas aput uos iubet colligi suo uult amplexu seruare.

 

Et quia quasdam conperimus, diuinitate propitia, de nostris territuriis ad institutionem uestrae regulae desiderabiliter conuolasse, inspicientes etiam uestrae petitionis epistulam libenter a nobis exceptam, hoc christo auctore et remediatore firmamus, ut, licet omnes aequaliter quae ibi conueniunt in domini caritate mansurae debeant inuiolabiliter custodire, quod uidentur libente semel animo suscepisse, quoniam contaminare non decet christo fides, caelo teste promissa, ubi non leue scaelus est, templum dei, quod absit, pullui, ut ab eo possit, ira succendente, disperdi, tamen specialiter definimus, si qua, sicut dictum est, de locis sacerdotaliter nostrae gubernationi, domino prouidente, commissis, in pectauina ciuitate uestro monastirio meruerit sociari secundum beatae memoriae domni caesarii arelatensis episcopi constituta, nulli sit ulterius discedendi licentia, quae, sicut contenet regula, uoluntate prodita uidetur ingressa, ne unius turpi dedecore ducantur in crimine, quod apud omnes emicat in honore.

 

Et ideo si, quod auertat deus, aliqua insanae mentis inlicitatione succensa, ad tanti opprobrii maculam praecipitare suam uoluerit disciplinam, gloriam et coronam, ut inimici consilio, sicut eua eiecta de paradiso, per qualemcumque locum de claustris ipsius monastirii, immo de caeli regno exire pertulerit, mergenda et conculcanda uili platearum in luto; separata a communione nostra, diri anathematis uulnere fereatur; ita ut, si fortassis, christo relicto, homini uoluerit nubere, diabolo captiuante, non solum ipsa quae refugit, sed etiam ille, qui ei coniunctus est, turpis adulter et potius sacrilegus quam maritus, uel quisquis, ut hoc fierit, ueninum magis quam consilium ministrauit, simili ultione, sicut de illa dictum est, caelesti iudicio, nobis optantibus, percellatur, donec, separatione facta, per conpetentem execrandi criminis paenitentiam a loco quo egressa fuerat recipi meruerit et adnecti.

 

Adicientes etiam, ut eorum, qui nobis quandoque successuri sunt sacerdotes, similis condempnationis teneantur adstricti reatu; si, quod non credimus, aliquid ipsi uoluerint aliter quam nostra diliberatio contenet, relaxare, nouerint se nobis cum, aeterno definiente iudice, causaturos, quia communis est salutis instructio, si quod christo promittitur inuiolabiliter obseruetur.

 

Quod nostrae determinationis decretum pro firmitatis intuitu propriae manus subscriptione credidimus roborandum, perpetualiter a nobis christo auspice seruaturum.

 

Pontificalis est ordinis ad suam sollicitudinem infatigabiliter reuocare, quidquid ad correctionem populorum, immo magis filiorum spiritalium, quantum est fas intellegere, cognouerit pertinere, et non, quod absit, cum suo periculo alienae spei per suam neglegentiam facere detrimentum, si, quod ad generalis salutis spectat conpendium, sedulo necesse est prouidere tractatu.

 

Denique pastor et cum lupo uidetur conniuentiam facere, si permittit rapere, cum possit obstare, praesertim cum sermone prophetico animae commissae plebis requirantur ad singula de manibus sacerdotes, vnde quantae culpae teneatur reatu dominante subiectus, qui cessat alicui poculum sanitatis porrigere, quod, cum non dedit alteri, se facit extingui et in se uindictam uidetur excipere, de qua crimen alter admisit, cum uix quisquam sufficiat sua flendo facta purgare?

 

sed ne alieni facinoris teneamur adstricti, ecce oris nostri bucina ad aures omnium personamus neque se deinceps excusabit non monitum, qui quid sequi debeat tam uerbis quam litteris edocetur.

 

Sed sicut nos incessabiliter dicere, ita uos decet libenter audire, ut nec nos semen in spinosa segetem uideamur effundere nec uos patiamini sterelis agri culpa dampnare.

 

Sed commune sit gaudium, quod a nobis panditur et a uobis impletur, ut, cum dominus uniuersae messis aduenerit, et terra de fecunditate et mereatur agricola gloriari de fruge.

Itaque, filii karissimi, qui estis partus diuinae gratiae, beatae fructus ecclesiae, regeneratio baptismi, possessio caeli, membra christi, redhibitio regni, uestra palma, nobis corona, salubri admonitione opportunum duximus admonere, quoniam peccatorum nostrorum in praecipiti mole crescente uidetur cladis grauissimae necessitas imminere nec alibi refugium inuenire, nisi ad illius praecepta recurrere, qui uitam nostram sua morte uoluit reparare, ut, si qui ex uobis sunt in sponsali pactione diuincti nec adhuc in matrimonii foedere cupulati, nuptiarum suarum etsi definitum iam tempus sit, licit apostolo uota nuptialia permittente, nos tamen consilium dantes hortamur, ut iusto moderamine debeant ad praesens differre, duplici conditione compulsi, ut aut ira domini per castimoniam corporis et sinceritatem cordis oratione assidua ualeat mitigari et, cum tranquillitas obtinere meruerit, tunc sine suspicione interitus possint uota celebrari festiua, aut certe, si hoc ille de nobis placuerit qui condidit, ut quoscumque iusserit de corpore cogantur migrare, uel sit iustae consolationis cautela, ut anima de saeculo non abripiatur immunda nec grauior esse incipiat mors futura, quam erat praesenti de funere, si postmodum pro crimine non poena saeuiret; nam istud admitteretur facillime, si nos post casum requies inuitaret.

 

Illud uero instantissime commonemus, ut abrahae documenta sequentes decimas ex omni facultate non pigeat deo pro reliquis, quae possidetis, conseruandis offerre, ne sibi ipse inopiam generet, qui parua non tribuit, ut plura retentet.

 

Et quod dicendum est uerius, suum persoluat pretium, ne se trahi uideat peccato dominante captiuum, quia certe ulterius mercatorem suae ereptionis non inuenit, qui hic redemptori resistit, cuius uox satis intonat dicens: eleemosyna extinguit peccatum, item: date eleemosynam et omnia uobis munda erunt.

 

Quare autem illi de suis non offeras, quod, cum dare uideris, non amittas?

 

faciat se unusquisque de rebus alienis gratuitum, ne, cum nihil habeat proprium, nec alium praeparet inimicum.

 

Ergo si quis in abrahae conlocari uult gremio, eiusdem non repugnet exemplo et soluat eleemosynae pretium, quisquis optat regnare cum christo.

 

Illud etiam repetita uoce monentes hortamur, ut, si quis alterius caritatis offensam, quod absit, incurrit, odium uice mutua relaxantes in amplexu uerae concordiae festinent iam celerrime conuenire.

 

Quod enim in uacuum dimitti sibi peccatum desiderat, qui inimici delicta dimittere non exoptat, cum prima sit eleemosyna non quaerere de peccante uindictam, sed contra reddere beneficia pro querela?

 

et licet superius dictum sit ad exemplum abrahae decimas offerri debere, attamen propter cladem, quae imminet, hortamur ut etiam unusquisque de suis mancipiis decimas persoluere non recuset, quia dicitur in illa infirmitate ad diuisionem nescio quam uenire personas, quasi nouem auferat, decimam ut relinquat.

 

Vnde satis congruet cum mercede animae unum soluere, ut nouem non possit amittere, quam cum peccati crimine et reliquos perdere et, quem dare noluit, non habere.

 

Quod si mancipia non sint et fuerint aliqui habentes binos aut ternos filius, per unumquemque singulos tremissis in episcopi manu contradat aut, quem suo loco pontifex elegerit, adsignare non dilatet, quod possit in captiuorum redemptione conferre, ut, cum sic agitur, et presentes irae remotio et mercis proficiat in futuro.

 

Si qui uero incesta se coniunctione uisi sunt copulasse, in quantum ratio admittit, hortamur etiam et pro salute uestra rogamus, ut iuxta canonum statuta usque ad maiorem synodum separentur, ne, si uoluntate implere distulerint, caelesti, quod absit, facere incipiant ultionem.

 

Quae congrua monita, sicut decet, ab spiritalibus filiis admonemus in omnibus recipi salubriter et impleri; quatenus, qui ad bonum opus mentes deuotae respicit, ipse, quod rogatur, repenset.

 

In christi nomine eufronius episcopus plurimum saluto.

 

In christi nomine dominicianus episcopus plurimum saluto.

 

In christi nomine felix episcopus plurimum saluto.

 

In christi nomine domnolus episcopus plurimum saluto.

